Татар әдәбиятында очеркның әдәби жанр буларак үсеше
Филол.ф.канд. Гәрәева Г.Ф
Очерк – әдәбиятның һәм публицистиканың иң популяр жанрларыннан берсе. Аңа галимнәр тарафыннан төрле билгеләмәләр бирелә: “Очерк – төп максаты образлы иллюстрация яки образлы информация булган кыска хикәяләүче (повествовательное) әсәр” (8; 142); “Очерк – ул публицистика” (9; 3); “Очерк – тормыш фактларын кыскача сурәтләүче зур булмаган әдәби әсәр” (10; 476); “Очерк – реаль факт һәм күренешләрне төгәл сурәтләп бирүче кыска оператив әдәби-публицистик жанр ” ( 1; 8) һ.б.
Әдәбиятта да, публицистикада да В.А.Алексеевның билгеләмәсенә өстенлек бирелә. Бу очракта әлеге билгеләмә очерк жанрына хас булган күпчелек сыйфатларны үз эченә ала. Очерк - әдәбиятка һәм публицистикага якын торган берничә төре булган, журналистикада, вакытлы матбугатта яралып, башыннан ук хикәяләүнең әдәби алымнарыннан файдаланган жанр. Шул сәбәпле очеркта  публицистика белән әдәбилек, ягъни сәнгатьлелек табигый үрелеп бара. Фәндә “очеркчан проза” (Н.И. Глушковның шул исемдәге хезмәте дә бар) һәм “очеркчан әдәбият” (Богданов В.А., Юшин П.) төшенчәләре дә кулланылышта йөри. “Очеркчан әдәбият, - дип яза В.А.Богданов, - реаль яшәүче характерларны һәм вакыйгаларны документаль дөреслек белән тудыра, шул рәвешле, аеруча нигезле һәм исбатлаулы образлар барлыкка килә”(4; 3-4). Ләкин болай дип раслау, безнең карашыбызча, аның табигатен һәм үзенчәлеген тулысынча ачып бирми. Биредә иң мөһиме очеркны язучының шәхесе һәм аның дөньяга карашы, тормышка актив мөнәсәбәте читтә кала. Ике автор тарафыннан бер үк кешене яки күренешне үзәккә куеп язылган очеркларда уртак яклар булса да, аның күңел дөньясын, дөньяны аңлавын бирүдә төрлелек тә булачак. Бу очракта очеркларның әдәби жанрга күтәрелгәннәре турында сүз алып барыла.

Рус әдәбиятында очеркның яралгысы итеп Афанасий Никитинның “Өч диңгез артында” (XV гасыр) дигән сәяхәтнамәсен саныйлар. Татар сүз сәнгатендә дә очерк жанрының бай гына тарихы бар. Шунысы кызык, аның берише үрнәге шулай ук сәяхәтнамәләргә барып тоташа. Татар очерк жанрының үсеше XVIII гасыр сәяхәтчеләреннән берсе булган Гобәйдулла Әмировның 1825 елда рус телендә басылган Һиндстан очеркларыннан башлана. Аннан Исмәгыйль Бикмөхәммәтовның юлъязмалары килә. Ул сәяхәтнамә беренче мәртәбә 1862 елда, Һиндстанга сәяхәте башлануга йөз ел үткәч, дөньяга чыга, киң популярлык казана һәм 1903 елда икенче тапкыр басыла. Язучы Заһир Бигиевнең 1893 елда басылган “Мавәрәэннәһердә сәяхәт” дигән хезмәтен дә очерк жанрына кертеп карарга мөмкин. Димәк, татар очеркы XIХ гасыр башында туган. Шуннан соң ул байый, камилләшә, тармаклана барган. Каюм Насыйриның авыллар тарихы буенча язылган очерклары игътибарга лаек. Октябрь инкыйлабыннан соң “Кызыл Байрак”, “Чулпан”, “Кызыл Армия”, “Эш” һәм башка газеталарда әлеге жанрның шактый актив булуы күзгә ташлана”. Ф.Кәрими, Ш.Әхмәдиев, С.Борһан, Г.Гали, М.Җәлил, Г.Кутуй, К.Нәҗми, М.Әмир, Ф.Хөсни, Г.Бәширов, С.Баттал, С.Шакир, Ш.Рәкыйпов кебек язучылар әдәби яктан югары дәрәҗәдәге байтак очеркларның авторлары булдылар. 

1920-1930 елларда үсеш алган жанр сугыш вакытында һәм аннан соңгы елларда да бик актив булды. Аерым очерк җыентыклары да басылып чыга башлый. Хронологик яктан караганда иң өлкәне – Г.Толымбайскийның “Без үскәндә” җыентыгы. Аңа кергән очеркларда Р.Нуруллина “нәсер жанрына хас сыйфатларның өстенлеген билгели” (6; 182). Бу җыентыкта чын мәгънәсендә әдәби жанр буларак очерк дип аталырдайлары да бар. Очерк жанры башлап журналистикада барлыкка килсә дә, язучылар ярдәмендә аның сәнгатьчә эшләнеше нык үсә. Әдәби яктан оста язылган кайбер очеркларны еш кына хикәя дип тә кабул итәләр. Очеркны әдәби жанрлар белән бутау шуннан килә. Мәсәлән, Г.Әпсәләмовның сугыш чоры очерклары турында әлеге фикерне әйтергә була. Ә менә аның “Ватан улы” (1941) хикәясе  турыдан-туры очерктан үсеп чыга. 

Г.Толымбайскийның “Авылда беренче кайгы”, Г.Бәхти белән С.Фәйзуллинның “Шәкүр карак”, М.Сәгыйдуллинның “Ташкент”, С.Борһанның “Таулар тынлыгы югалганда” кебек китапларында тупланган әдәби очерклар бездә бу жанрның матур үрнәкләре була алалар. Әдәби очерк жанрын үстерүгә күренекле әдипләрнең берсе Гадел Кутуй да зур өлеш кертә. Аның беренче очеркларыннан саналган “Кайнар көннәр” әсәрендә авторның вак детальләрне тәфсилләп сурәтләп тормыйча, иң әһәмиятлесен генә алгы планга чыгарып, зурайтып күрсәтүе (бу - очерк табигатенә хас бер билге) күренә. Г.Кутуй җыйнак, төгәл детальләр белән сугыш атмосферасын һәм Чапай гаскәренең Самарага килү обстановкасын характерлый. 

Бөек Ватан сугышы елларында очерк жанры тагын да активлашып китә, шигырь белән беррәттән, иң төп һәм оператив жанрларның берсенә әверелә. Язучылар сугыш кырларында кыюлык күрсәткән кешеләрнең батырлык сыйфатларының тарихи тамырларын аңларга, ватанпәрвәрлек, кешелеклелек хисләренең бөеклеген ачыкларга тырышалар. Язучының ялкынлы сүзе мөмкин кадәр тиз арада укучыга җитәргә, бөтен көчне дошманны җиңү эшенә туплауга хезмәт итәргә тиеш була. Язучыларның күбесе хәл-әхвәлләрне үз күзләре белән күреп, үз йөрәкләре аша кичереп сурәтлиләр, яки шул каһарманлыкның шаһитләрен файдаланалар. Авторлар иң мөһим, хәлиткеч вакыйгаларны, аларның каһарманнарын кайнар эздән сурәтләп барырга ашыгалар. Шул рәвешле, үзләре дә батырлык үрнәге булырлык каләм әһелләре, сугыш мәхшәрендә әйтәсе сүзләре өзелеп калмасын дип, әлеге фидакарьләр хакында язып калырга тырышалар. Шуңа күрә аларның сүзләре сыйдырышлы, сәнгатьле, эчкерсез, чын күңелдән, хак килеп чыга. “Очеркның сыгылмалы табигате, җитезлеге, өлгерлеге язучыларга давыллы заманның дулкынландыргыч сорауларына тиз генә җавап бирергә мөмкинлек бирә”, - дип ассысызыклый Л.Пивоварова (7; 94).

Шунысы да әһәмиятле, очеркны әдәби жанр итеп карауда эзлеклелек булмавы күзгә ташлана. Тәҗрибә күрсәткәнчә, журналист язган очерк белән язучы иҗат иткән очерк арасында аерма булмый калмый. Беренчесе фактларга, саннарга, вакыйгаларга игътибарлы булса, икенчесе кешеләрнең эчке дөньясына, күңел тирбәнешләренә өстенлек бирә. Сүз сәнгатендә роман, повесть, хикәя иҗат иткән язучылар ныграк бәяләнеп киленде. М.Хәмитов, Б.Камал, М.Зарипов кебек профессиональ очеркистлар хаксыз рәвештә читтә кала килделәр. Татарстан язучыларының IV съезды белән бәйләнешле чыгышлар моны ачык күрсәтте. Бу съездда очерк турында бары бер җөмлә әйтелүе, очерк язучыларның Язучылар союзына әгъза итеп алынмаулары, китап нәшриятларының очерк китапларын бик теләп кабул итмәүләре әйтелә. “Съезд кадәр съездда очерк турында фикер йөртергә оныталар икән, башка урыннарда очерк жанрына ятим бала итеп карау гаҗәпмени?” (11; 101) дигән сүзләр языла. Шулай ук очерк жанрын үстерүнең кайбер гамәли чаралары да тәкъдим ителә. Мәсәлән, татар телендә  очерк җыентыкларын бастырып чыгару, язучылар союзының проза секциясе һәм журналистлар союзының очерк секциясе тарафыннан әлеге жанрга даими игътибар ителү, очеркистларга материаль шартлар тудыру һәм башкалар. Шул ук вакытта очерк язучыларга хас кимчелекләр дә күрсәтелә. Биографиягә ябышып яту, башлап китә алмау, кирәксез инверсияләр, таушалып беткән гыйбарәләрдән файдалану, типик булмаган фактлар белән мавыгып, көндәлек тормышны оныту һ.б. Очеркларның теле, стиле, аларда күтәрелгән проблемалар, фактик материалга очеркистларның мөнәсәбәте дә галимнәр тарафыннан игътибарсыз калмый (Н.Гыйззәтуллин). Очеркның төрләренә карата да күп кенә фикерләр әйтелә (М.Шәйми, Ш.Бикчурин, М.Хәмитов, Р.Нуруллина һ.б.). Алар татар очеркының түбәндәге төрләрен аералар: юл язмалары, очерк-портрет, экономик һәм публицистик очерк, фәнни һәм биографик очерк, проблемалы очерк, гомумиләштерелгән очерк һ.б. Аларның барысын да М.Шәйми югарыда аталган мәкаләсендә ике зур төркемгә бүлә: тасвирый һәм сюжетлы (11; 103). Моның белән килешергә кирәк. Бу сыйфатлар бигрәк тә сәнгати яктан нык өлгергән очеркларга хас.

Ф.Әгъзәмов, очеркны теоретик яктан тикшереп, төпле хезмәтләр яза. Бу очракта аеруча “Үзәктә - кеше” дигән китабында бәян ителгәннәр игътибарны җәлеп итә. Ул әдәбият белән журналистиканы бер-берсен тулыландыручылар дип карау тарафдары. Аның очерк жанры турында уйланулары шул ягы белән кызыклы (3; 3). 

Автор, очеркның асылын аңлатып, болай ди: “Очерк, чынбарлык вакыйгаларын, күренешләрен, фактларын, кешеләрнең эш-гамәлләрен, холык-фигыльләрен сәнгатьчә сурәтләп, аларның социаль асылын ача, билгеле бер мәгънә чыгара, образлар публицистика белән сугарыла. Әлеге жанр саф эстетик максатларны гына күздә тотмый, ул кеше язмышлары, аларның мөнәсәбәтләре аша мөһим иҗтимагый проблемалар күтәрә, вакыйгаларга, кешеләрнең һәм коллективларның эшенә, яшәешенә политик һәм әхлакый бәя бирә, тормышка актив катнаша, яңаны ярсып яклый, гомерен кичергәнне кире кага” (3; 26). Ягъни бүгенге өчен кирәклелек, актуальлек очерк объектын һәм проблемасын сайлауның төп үлчәме булып аңлашыла. Моның өчен материалның яңа булуы мәҗбүри түгел. “Очерк гел яңаны гына пропагандаларга тиеш дигән нәтиҗә чыкмасын” (3; 36),-дип кисәтүе шуннан килә. Ә рус галиме И.К.Кузьмичев та, фактларның үткән яисә хәзергесенә игътибар итмичә, аларның объектив булырга тиешлегенә басым ясый. Бу, чыннан да, шулай булырга тиеш. Ф.Әгъзәмов, хаклы рәвештә, очеркларны публицистик очеркларга һәм әдәби очеркларга бүлә. Публицистик очеркларда “геройларның рухи дөньясын, тирә-юнендәге кешеләр белән багланышларын ачу, төрле хәлләрдә үз-үзләрен тоту сәбәпләрен нигезләү алгы планга чыга дигән фикер үткәрә. Әдәби очеркларга ул тагын да катлаулырак һәм югарырак бурычлар куя” (3; 31). Очерк жанры шулай да әдәбият галимнәренең күз уңыннан читтәрәк калып килә дияргә мөмкин. Әдәбият теориясе буенча язылган хезмәтләрдә дә бу жанр еш кына онытылып кала. Дөрес, А.Әхмәдуллин хезмәтендә очеркка игътибар ителә һәм аңа түбәндәге билгеләмә бирелә: “Очерк – авторның үз күзе белән күргәнне тасвирлап, сөйләп чыгуга корылган эпик жанр” (2; 128). Биредә бәхәсләшергә дә урын бар, чөнки очерк авторның үз күзе белән күрмәгән материалга да нигезләнергә мөмкин. Әлбәттә, фәндә “автор очеркта үзе күргәннәрне язмаса, әсәрнең дөреслеге ышандырмый” (5; 314) диюдә дә хаклык бар. Гомумән, белгечләрнең хезмәтләрен күзәтү һәм очеркларның үзләрен өйрәнү шундый нәтиҗәгә китерә: очеркта сурәтләнүче вакыйгаларга, шәхесләргә, фактларга авторның шаһит булуы мәҗбүри түгел. Геройлар, вакыйгалар белән автор арасында аерылгысыз элемтә барлыгы тасвирлау барышыннан да ачык тоемланырга мөмкин. Һичшиксез, очеркларда авторның шәхси тәҗрибәсе булырга тиешлеге инкарь ителми, ләкин вакыйга, фактлар “үз күзләре белән күреп” язылмаска да мөмкин. Әмма бер шарт бар: автор аларны күз алдына булгандагыча итеп китерә белү сәләтенә ия булырга тиеш. Бу иҗат кешесенең аерым бер сәләте турында сөйли торган төп шартларның берсе. 

Шулай итеп, без очеркка түбәндәге билгеләмәне биреп, ул бу жанрның хасиятләрен һәм табигатен тулырак һәм дөресрәк ача дип уйлыйбыз: “Авторның реаль фактларны һәм күренешләрне нигез итеп алып, шуларны үз карашы белән сугарып язылган, иҗтимагый әһәмияте булган һәм төзелеше ягыннан бөтенлекле, әдәби кыйммәткә ия әсәр очерк дип атала”. 

